
tattvamImAMsA

తత్త్వమీమాంసా

సుఖైకవిషయా భూతానాం ప్రవృత్తిః   ।సుఖం చ సతి
దుఃఖహేతావసమ్భవతి । అతో భవతి దుఃఖాభిఘాతకే జిజ్ఞాసా  సా
చ తత్త్వజ్ఞానాత్  । అతస్తత్త్వమత్ర  నిరూప్యతే । నను త్రివిధం  దుఃఖమ్
ఆధ్యాత్మికమాధిదైవికమాధిభౌతికం  చ । తత్రాధ్యాత్మికం  ద్వివిధం శారీరం
మానసఞ్చ । శారీరం వాతపిత్తశ్లేష్మణాం  వైషమ్యనిమిత్తం  మానసం
కామక్రోధాదినిబన్ధనమ్   । ఆధిభౌతికం మానుషపశుపక్ష్యాదినిమిత్తమ్ ।
ఆధిదైవికం  యక్షరాక్షసగ్రహాద్యావేశనిబన్ధనమ్   । తేషాం చైషాం
లౌకికైరేవోపాయైః   ప్రతీకారః  శక్యతే । తథా హి శారీరస్యౌషధాదిభిః
మానసస్య మనోజ్ఞస్త్రీపానభోజనవస్త్రాలఙ్కారాదిప్రాప్త్యా     ఆధిభౌతికస్య
నీతిశాస్త్రాభ్యాససుస్థానోపవేశాదినా   ఆధిదైవికస్య  మణిమన్త్రాద్యుపయోగేనేతి
సుకర ఉపాయః తత్త్వజ్ఞానం  త్వనేకజన్మరపరాభ్యాససాధ్యమ్ । తథా చ
లౌకికానామాభాణకః ।
అక్కే చేన్మధు విన్దేత  కిమర్థం  పర్వతం వ్రజేత్  ।
ఇష్టస్యార్థస్య   సమ్ప్రాప్తౌ కో విద్వాన్ యత్నమాచరేత్ ॥ ఇతి ।
అక్కే గృహకోణే ।మైవమ్  । న హ్యేతైరుపాయైః   సర్వమేవ దుఃఖం
నివర్తతే । నివృత్తం పునర్నోత్పద్యతే ।యద్యపి శాస్త్రీయమపి
అహోరాత్రమాసవర్షాదిసాధ్యముపాయాన్తరం   సుకరం శ్రూయతే  అపామ
సోమమమృతా అభూమేతి తథాపి ఏతదపి లౌకికోపాయతుల్యమేవ । తథాహి
సోమయాగః పశువధాదిసాధనత్వాన్న విశేషతః శుద్ధః  । అకృతే
హి తద్వధప్రాయశ్చిత్తే  స్వర్గాదిగత్యనన్తరం  పరిపచ్యతే ఏవ
తద్దుఃఖమ్  । న చ న హింస్యాత్సర్వాభూతానీతి సామాన్యశాస్త్రభ్య
విశేషశాస్త్రేణాగ్నీషోమీయం  పశుమాలభేతేత్యనేన బాధః శఙ్క్యః
భిన్నవిషయత్వేన బాధ్యబాధకభావాసమ్భవాత్ అగ్నీషోమీయం పశుమాలభేతేతి
వాక్యేన హి వధస్య క్రతూపకారకత్వమేవ  బోధ్యతే న తు పురుషప్రత్యవాయాభావః  ।
ఏవం స్వర్గాదేరనిత్యత్వమపి  సత్త్వే సతి కార్యత్వాదనుమీయతే । తథా చ
శ్రుతిరపి

న కర్మణా న ప్రజయా  ధనేన
త్యాగేనైకేనామృతత్వమానశుః  ।
పరేణ నాకం నిహితం గుహాయాం
విభ్రాజతే  యద్యతయో విశన్తి ॥
కర్మణా జ్యోతిష్టోమాదినా  ప్రజయా  పుత్రేణ  ధనేన దేవతాజ్ఞానేన
పుత్రేణాయం  లోకో జేయో విద్యయా దేవలోకః కర్మణా పితృలోక ఇతి
శ్రుత్యన్తరాత్   ఏభిః పిత్రాదిలోకస్యైవ   ప్రాప్తిర్నామృతత్వస్యేతి 
భావహ । తర్హి కథమమృతత్వమిత్యత ఆహ త్యాగేనేతి ।
సర్వకర్మసంన్యాససాధ్యజ్ఞానేనేత్యర్థః   । తదమృతత్వం స్వర్గ ఏవ
చేత్తత్త్రాహ  పరేణ నాకమితి । తర్హి దూరస్థత్వాన్న  ప్రాప్యమితి  చేత్తత్రాహ
నిహితం గుహాయామితి । తచ్చాసన్నత్వాత్పృథక్ జనైరపి  లభ్యమితి చేత్తత్రాహ
యద్యతయ ఇతి । అదూరభూతమప్యవివేకినాం దూరభూతమేవ । తథా శ్రుత్యన్తరమ్   ।
కర్మణా మృత్యుమృషయో నిషేదుః
ప్రజావన్తో  ద్వవిణమీహమానాః ।
తథాఽపరే ఋషయోయే మనీషిణః
పరం కర్మభ్యోఽమృతత్వమానశురితి ॥
అపామ సోమమమృతా అభూమేత్యమృతత్వాభిధానం తు చిరస్థిత్యభిప్రాయమ్   ।
యదాహుః ఆభూతసమ్ప్లవం  స్థానమమృతత్వం  హి భాష్యతే ఇతి ।
తదేతత్సర్వమభిప్రేత్యోక్తం   శాస్త్రకృద్భిః  తద్బిపరీతః శ్రేయాన్
వ్యక్తావ్యక్తజ్ఞవిజ్ఞానాత్    । అస్యార్థః  । తస్మాత్సోమపానాదేరవిశుద్ధాదనిత్యాత్
విపరీతో హింసాద్యసఙ్కరాద్విశుద్ధ ఉపాయః శ్రేయాన్  । స చ కథమ్
? వ్యక్తస్య  కార్యజాతస్య తత్కారణస్య అవ్యక్తస్య  ప్రధానస్య  తాభ్యాం పరస్య
తస్యాత్మనశ్చ వివేకేన జ్ఞానాద్భవతి  ఇతి । న చ వివేకోత్పన్నఫలస్యాపి
కార్యత్వాదనిత్యత్వం శంక్యమ్ ।భావరూపకార్యస్యైవానిత్యత్వాత్  దుఃఖధ్వంసస్య
తు కార్యత్వేఽపి నిత్యత్వాత్ ।
అథాత్ర శాస్త్రే చతస్రో విధాః । ప్రకృతిర్వికృతిరుభయమనుభయఞ్చేతి  ।
తత్ర జగతోమూలకారణభూతం ప్రధానం  న వికారః కిన్తు ప్రకృతిరేవ
ప్రకరోతీతి  ప్రకృతిః  సత్త్వరజస్తమసాం సామ్యావస్థా । అస్యాశ్చ
మూలాన్తరమనవస్థాభయాన్నాస్తీతి  మూలప్రకృతిరిత్యుచ్యతే  । సైవ  శాస్త్రాన్తరే 
అవిద్యా మాయాశబ్దేనోచ్యతే  । ఏతదేవావ్యక్తం సత్త్వాదీనాం గుణానాం వైషమ్యే
సతి వ్యక్తమిత్యుచ్యతే  ।యథాహి సముద్రజలే  చలితాచలితప్రదేశాః  ।

ఏవం త్రిగుణాత్మికే  ప్రధానే  పరిణామవాంస్తద్విధురశ్చ ప్రదేశః  । తత్ర
ప్రకృతివికారేషు  మధ్యే ఆద్యో వికారో మహానిత్యుచ్యతే స ఏతద్బుద్ధిలక్షణః  ।
స ఆహ మహాన్సాత్త్వికో రాజసస్తామసశ్చేతి త్రివిధః  ।బుద్ధేస్తు  ప్రథమో
వికారోఽహఙ్కారః । ఏతే చ మహదాదయః ప్రకృతయో  వికృతయశ్చ ।
తథాహి మహత్తత్త్వమహఙ్కారస్య  ప్రకృతిర్వికృతిశ్చ  మూలప్రకృతేః  ।
అయం హి క్రమః  ప్రకృతేర్మహాన్  మహతోఽహఙ్కారం అహఙ్కారాత్పఞ్చ
తన్మాత్రాః  తాభ్యః పఞ్చ భూతాని తన్మాత్రాణి  పునః క్షీరదధ్యోరన్తరాలే
కలలపరిణామాత్పరిణతాని సూక్ష్మభూతాని కుసుమసౌరభ్యేన
సూక్ష్మస్థూలతయోపలక్ష్యమాణం  గుణవైషమ్యమేవ  తన్మాత్రశబ్దేన 
భూతశబ్దేన  చోచ్యతే । పఞ్చ భూతాని ఏకాదశేన్ద్రియాణి  చేతి ఏష
షోడశకో గణస్తు వికార ఏవ న ప్రకృతిః  । పురుషస్త్వాత్మా న ప్రకృతిర్న
వికృతిః । తదేతదాహుః ।
మూలప్రకృతిరవికృతిర్మహదాద్యాః  ప్రకృతివికృతయః  సప్త ।
షోడశకస్తు వికారో న ప్రకృతిర్న  వికృతిః పురుషః ॥ ఇతి ।
అథ శాస్త్రపరిభాషా  । దృష్టమనుమానమాప్తవచనఞ్చేతి  త్రివిధం
లౌకికం ప్రమాణమ్  । ఆర్షం  తు విజ్ఞానం  యోగినామేవేతి తదత్ర నోక్తమ్ । తత్ర
పృథివ్యాదయః సుఖాదయశ్చాస్మదాదీనాం విషయాః । తన్మాత్రలక్షణాస్తు  దేవానాం
యోగినాం చ విషయా న త్వస్మదాదీనామ్ తేషాం చేన్ద్రియైః   సమ్బన్ధః  సన్నికర్షః  ।
ఏవఞ్చ విషయసమ్బద్ధేన్ద్రియాశ్రితో   యో బుద్ధిధర్మోఽధ్యవసాయః  స
ఏవ ప్రమాణమ్  । అయం హి క్రమః  । విషయసమ్బద్ధానామిన్ద్రియాణాం   వృత్తౌ
సత్యాం బుద్ధేస్తు  తమోభిభవే సతి యః సత్త్వసముద్రేకః  సోఽధ్యవసాయ ఇతి
జ్ఞానమితి  వృత్తిశ్చాఖ్యాయతే । తదిదం ప్రత్యక్షప్రమాణమ్   । అస్మాచ్చ
యశ్చేతనాశక్తేరనుగ్రహస్తత్ఫలం  ప్రమా  బోధః ।బుద్ధిసత్త్వం  హి
ప్రాకృతత్వాదచేతనమితి  తదీయోఽధ్యవసాయోఽప్యచేతనః ఘటాదివత్ ।
ఏవం హి బుద్ధిసత్త్వస్య   పరిణామభేదాః సుఖాదయోఽప్యచేతనాః । పురుషస్తు
సుఖాద్యననుషఙ్గీ చేతనః ।సోఽయం బుద్ధితత్త్వవర్త్తినా   జ్ఞానసుఖాదినా
తత్ప్రతిబిమ్బితో బుద్ధిసాదృశ్యప్రాప్త్యా   జ్ఞానసుఖాదిమానివ  భవతి
చితిసాదృశ్యప్రాప్త్యా  చ అచేతనాపి బుద్ధిస్తదవధ్యవసాయశ్చ   చేతన
ఇవ భవతి ।చార్వాకాస్తు ప్రత్యక్షాన్యత్  న మానమితి వదన్తి । తన్మతే
సందిగ్ధవిపర్యయస్తు  పురుషబోధనం నోపపద్యేత । నహి పురుషాన్తరగతః
సంశయః అనుమానం కథనం వినా వా జ్ఞాతుం  శక్యః ।

ప్రమాణాన్తరాణి  త్వత్రైవాన్తర్భవన్తి  । తథాహి ఉపమానం తావత్
గోసదృశో గవయ ఇతి వాక్యం తజ్జనితో  బోధో శబ్ద ఏవాన్తర్భవతి
చక్షుఃసంనికృష్టస్య  గవయస్య యత్ గోసాదృశ్యజ్ఞానం  తత్ప్రత్యక్షమేవ ।
ఏవం జీవతశ్చైత్రస్య   గృహాసత్త్వేన బహిఃసత్త్వకల్పనమర్థాపత్తిః
సాప్యనుమాన ఏవాన్తర్భవతి । విమతశ్చైత్రో  బహిర్భవితుమర్హతి
గృహేష్వవిద్యమానత్వాత్ ।యదా త్వవ్యాపకః సన్నేకత్రాస్తి   తదాన్యత్ర నాస్తి
యదైకత్ర  నాస్తి తదాన్యత్రాస్తీతి   వ్యాప్తిగ్రహాత్  । ఏవమిహ వటే యక్షః
ప్రతివసతి  ఇతి ఐతిహ్యం న ప్రమాణమనిర్దిష్టస్వవక్తృకత్వేన     సన్దేహాత్  ।
ఆప్తోక్తత్వనిశ్చయే  త్వాగమ ఏవ । ఏవమభావో నానుపలబ్ధిగమ్యః  కిన్తు
ప్రత్యక్ష  ఏవ । న హి భూతలస్య కైవల్యలక్షణాత్పరిణామవిశేషాదన్యో
ఘటాభావో నామ । సర్వ ఏవ హి భావాః ప్రతిక్షణం  పరిణామినః స చ
పరిణామభేద ఐన్ద్రియక  ఏవేత్యలమ్ ।
తత్ర సూక్ష్మస్యావ్యక్తస్యాప్రత్యక్షత్వేఽపి   మహదాదికార్యేణ
తదనుమీయతే । తథాహి సదేవ కార్యం కారణవ్యాపారాత్ప్రాగపి । అసతో
హి సత్త్వం దుష్కరమ్ నహి నీలం శిల్పిసహస్రేణాపి  పీతం శక్యం
కర్తుమ్ । కిన్తు తిలేషు పీడనేన తైలస్యేవ  ఆవిర్భావమాత్రముత్పత్తిః
తిరోభావ ఏవ వినాశః । కిఞ్చాసమ్బద్ధస్యాపి  కార్యస్య జన్యత్వే
సమ్బద్ధత్వావిశేషాత్సర్వం  కార్యం సర్వస్మాద్భవేదితి కార్యసమ్బద్ధస్యైవ 
కారణస్య జనకత్వముపేయమ్ । న చ సదసతోః సమ్బన్ధోఽస్తీతి  సత్కార్యమ్ ।
కిఞ్చ తన్తుధర్మత్వాత్తన్తూపాదేయత్వాచ్చ  న పటస్యార్థాన్తరత్వమ్ 
యన్నైవం  తన్నైవం  యథా ఘటపటౌ । తథా అర్థాన్తరయోః   సంయోగో వా
భవతి యథా కుండబదరయోః అప్రాప్తిర్వా   భవతి హిమవద్విన్ధ్యయోః  ।
తస్మాద్యథా కూర్మశరీరే కూర్మాఙ్గాని  నివిశమానాని తిరోభవన్తి న తత్ర
తాన్యుత్పద్యన్తే న వినశ్యన్తి  వా ఏవమేకస్మాత్సువర్ణాదేర్ముకుటాదిప్రాదుర్భావ 
ఏవోత్పత్తిః । ఏవఞ్చ మహదాదికార్యం ప్రధానేఽభినివిశతే  అవ్యక్తం
భవతి ఇతి । కారణే సత్త్యేవ కార్యస్య విభాగావిభాగాభ్యామవ్యక్తం
కారణమస్తీతి గమ్యతే । తచ్చావ్యక్తం  నిత్యం వ్యాపకం చ సర్వం కార్యం
వ్యాప్నోతి తథా నిఃక్రియం  క్వచిదప్యనాశ్రితఞ్చ  ఏవం నిరవయవం
స్వతన్త్రం  చ । ఏతద్విపరీతన్తు వ్యక్తమ్  । ఏవం వ్యక్తమవ్యక్తం   చ
సుఖదుఃఖమోహరూపగుణత్రయాన్వితమచేతనం  ప్రసవధర్మి  చ తద్విపరీతః
పురుషః సుఖాదయశ్చ గుణాః సత్త్వరజస్తమోరూపాః । సత్త్వస్య ప్రయోజనం

4 sanskritdocuments.org



తత్త్వమీమాంసా

తు ప్రకాశః  రజస్తు తస్య ప్రవర్తకం   తమస్తు నియామకం యది హి తమసా
గురుణా నియమ్యేత తదా రజః లఘు సత్త్వం సర్వత్ర ప్రవర్త్తయేత్   ।యథా
సత్త్వం రజస్తమసీ అభిభూయ శాన్తా వృత్తిమధిగచ్ఛతి యథా చ రజః
సత్త్వరజసీ అభిభూయఘోరాం తథా తమః సత్త్వరజసీ అభిభూయమూఢామితి ।
యద్యప్యేతే పరస్పరం విరోధశీలాః తథాపి యథా వాతపిత్తశ్లేష్మాణః
పరస్పరవిరోధినః శరీరధారణరూపైకకార్యకారిణః  ఏవమేతేఽపి । ఏవం
సుఖహేతుత్వాత్సత్త్వం సుఖాత్మకం దుఃఖహేతుత్వాద్దుఃఖాత్మకం  రజః యన్మోహకం
తత్తమః । తే చ సుఖదుఃఖమోహాః పరస్పరవిరోధినః స్వానురూపాణ్యేవ
పరస్పరం విరుద్ధాని  సుఖదుఃఖమోహాత్మకాని నిమిత్తాని కల్పయన్తి । తథాహి
ఏకైవ  స్త్రీ స్వామినం ప్రతి  సుఖరూపసద్భావాత్తం సుఖాకరోతి సపత్నీస్తు
దుఃఖాకరోతి ఏవమత్రాప్యేకస్యాపి  నిమిత్తభేదాద్భేదః ।సుఖప్రకాశలాఘవైస్తు 
పరస్పరమవిరోధాన్న నిమిత్తభేదాః కల్ప్యన్తే  । సర్గాదౌ  తు పరిణామస్వభావా
గుణాః క్షణమప్యపరిణమయ్య న తిష్ఠన్తీతి   సత్త్వం సత్త్వరూపతయా రజో
రజోరూపతయా తమస్తమోరూపతయా ప్రవర్త్తతే  ।యథాహి ఘనవిముక్తజలానాం
జమ్బీరకరవీరనారికేరాద్యాశ్రయభేదాదస్తి  భేదః ఏవమేకరూపాణామపి గుణానాం
ప్రతిగుణాశ్రయవిశేషాదనేకరూపతా   । ఆత్మా తు వ్యక్తావ్యక్తసంఘాతభిన్నః  ।
పరార్థో హి సంఘాతో భవతి ।యథా శయనాసనాదయః సంఘాతాః
శరీరార్థా దృష్టాః  । కిఞ్చ యథా రథాది యంత్ర్యాదినాధిష్ఠితం 
ఏవం త్రిగుణాత్మకమపి  పరేణ కేనచిదధిష్ఠీయమానం  యుక్తమ్ । స చాత్మా
ప్రతిశరీరం  భిన్నః న హ్యేకస్మిన్ సుఖిని సర్వే సుఖినః । స చాయం పురుషః
సాక్షీ చ భవతి ప్రకృతిర్హి  స్వవిషయచరితం పురుషాయ ప్రదర్శయతి  ।
తథాహి లోకే అర్థిప్రత్యర్థినౌ    వివాదవిషయం సాక్షిణే దర్శయతః । ఏవం
చాయం ద్రష్టాపి   భవతి । తథా అత్రైగుణాదస్య  కైవల్యం  చ ధర్మః ।
ఆత్యన్తికో హి దుఃఖత్రయాభావః  కైవల్యమ్  । అత ఏవాత్రిగుణత్వాన్మధ్యస్థోఽపి 
భవతి సుఖీ హి సుఖే తృప్యన్ దుఃఖీ ద్విషన్ మధ్యస్థో న భవతి ।
ఆత ఏవోభయరాహిత్యాదుదాసీన ఇత్యుచ్యతే । ఏవమప్రసవధర్మితాదకర్తాఽపి  ।
యద్యపి చేతనోఽహం కరోమీతి కృతిచైతన్యయోరైకాధికరణ్యం   ప్రతీయతే
తథాపి పురుషప్రధానాదిసమ్బన్ధాత్పురుషచైతన్యమవ్యక్తే     గుణకర్తృత్వం
చ పురుషే ఉపచర్యతే ।భోగ్యం హి ప్రధానం  భోక్తారమన్తరేణ న
సంభవతి ఇతి భవతి తస్య భోక్త్రపేక్షా  పురుషస్తు భోగ్యేన ప్రధానేన
సంయుక్తస్తద్గతం   దుఃఖమాత్మన్యభిమన్యమానః కైవల్యం  ప్రార్థయతే   ।

తచ్చ సత్త్వపురుషాన్యతాఖ్యాతినిబన్ధనమ్  న చ సత్త్వపురుషాన్యతాఖ్యాతిః
ప్రధానమన్తరేణేతి  కైవల్యార్థం   పురుషః ప్రధానమపేక్షత  ఇతి తయోః
సంయోగః అత ఏవ సంయోగో న మహదాదిసర్గమన్తరేణ  భోగాయ కైవల్యాయ  చ
పర్యాప్త ఇతి సంయోగ ఏవ భోగాపవర్గార్థం   సర్గం  కరోతీతి ॥
అథ వివేకజ్ఞానోపయోగినీ  బుద్ధిర్నిరూప్యతే  । తస్యాశ్చ వ్యాపారోఽధ్యవసాయః
తదభిన్నః । ఏష బుద్ధేర్లక్షణం   సమానాసమానజాతీయవ్యవచ్ఛేదకత్వాత్ ।
తథాహి సర్వోఽపి వ్యవహర్తాఽహమత్రాధికృత  ఇతి అభిమత్య
మయా ఏతత్కర్తవ్యమితి అధ్యవస్యతి తతశ్చ ప్రవర్తతే   । తత్ర
చితిసన్నిధానాదాపన్నచైతన్యాయా  బుద్ధేర్యోఽయం  కర్తవ్యమితి
వినిశయయః సోఽధ్యవసాయః । తత్ర ధర్మోయాగాద్యనుష్ఠానజనితః  ।
జ్ఞానం  గుణపురుషాన్యతాఖ్యాతిః । వైరాగ్యం  రాగాభావః ।
ఏవమైశ్వర్యమపి  బుద్ధిధర్మో  యతోఽణిమాదిప్రాదుర్భావః  । అహమత్ర
శక్తః  మత్తో నాన్యోఽత్రాధికృతః  అతోఽహమస్మి ఇత్యాదికోయోఽభిమానః
సోఽహఙ్కారవ్యాపారత్వాదహఙ్కారః । తముపజీవ్య హి బుద్ధిరధ్యవస్యతి
కర్త్తవ్యమేతన్మయేతి అహఙ్కారాచ్చ ద్వివిధః సర్గః  సాత్త్వికాదేకాదశేన్ద్రియాణి
తామసాత్తు పఞ్చతన్మాత్రాః  । రజసస్తు తత్ప్రవర్తకత్వమాత్రాత్కారణత్వమ్  ।
సాత్త్వికరాజసతామసాహఙ్కారాణామేవ క్రమేణ  వైకారికస్తైజసో   భూతాదిరితి
సంజ్ఞాః  । చక్షుఃశ్రోత్రఘ్రాణరసనత్వగాఖ్యాని    బుద్ధీన్ద్రియాణి   ।
వాక్పాణిపాదపాయూపస్థాని  కర్మేన్ద్రియాణి  ।మన ఉభయాత్మకం
బుద్ధీన్ద్రియం   కర్మేన్ద్రియఞ్చ  । చక్షురాదీనాం చ మనోధిష్ఠితానాం
స్వవిషయేషు ప్రవృత్తేః   । ప్రథమం  వస్తుదర్శనన్తన్తరం
బాలమూకాదివన్నిర్వికల్పాత్మకం సామాన్యతో జ్ఞానముత్పద్యతే  । పశ్చాచ్చ
వస్తుధమైర్జాత్యాదిభిర్యోఽధ్యవసాయః   స సఙ్కల్పాఖ్యో మనసో
వ్యాపారః । ఏకస్మాదహఙ్కారాదేకాదశవిధాని ఇన్ద్రియాణి  భవన్తీత్యత్ర తు
శబ్దాద్యుపభోగసమ్ప్రవర్తకాదృష్టభేద   ఏవ నియామకః । అదృష్టభేదస్తు
గుణపరిణామ ఏవ । పఞ్చబుద్ధీన్ద్రియాణాం   సమ్బద్ధవస్త్వాలోచనం  వృత్తిః
వాగాదికర్మేన్ద్రియాణాం  తు వచనాదయో వృత్తయః । ఏవం మహతోఽధ్యవసాయః
అహఙ్కారస్యాభిమానః సఙ్కల్పో మనసో వృత్తిర్వ్యాపారః । కార్యకరణాభిముఖానాం
కరణానాం వృత్తిసఙ్కరస్తు న భవతి ।యథాహి పరావస్కన్దాయ  ప్రవృత్తాః
శాక్తీకయాష్టీకాదయః   స్వం స్వం శక్త్యాదికమేవాదదతే న పరస్పరయష్ట్యాదికమ్  ।
ననుయాష్టీకానాం  చేతనత్వాదస్తు తథా ప్రవృత్తిః   కరణానాం త్వచేతనానాం

ప్రవృత్తేరయుక్తత్వాత్తత్స్వరూపసామర్థ్యోపభోగాభిజ్ఞ    అధిష్ఠాతా  స్వీకార్య
ఇతి చేన్న తత్ప్రవృత్తౌ పురుషార్థస్య  హేతుత్వాత్ ఏతచ్చోపపాదయిష్యతి ।
కరణాని తు త్రయోదశ  । కరణత్వం తు శబ్దస్పర్శాదిప్రకాశనం 
కర్మేన్ద్రియాణాం  తు వచనాదివ్యాపారః । ఏతద్బాహ్యకరణం
వర్త్తమానకాలమన్తష్కరణం తు త్రికాలమ్  । నదీపూరభేదాదభూద్వృష్టిః
అస్తి  ధూమాదిహాగ్నిః పిపీలికాణ్డసంచరణాద్భవిష్యతి  వృష్టిరితి
ప్రత్యయాత్  ।యే తు వైశేషికాః  కాలమేకమతిరిక్తం స్వీకుర్వతే ।
తన్మతేఽప్యతీతానాగతాదివ్యవహారభేదః ఉపాధిభేదాదేవ భవతి ఏవం చ
తైస్తైరుపాధిభిరేవాతీతానాగతాదిభేదసిద్ధౌ   కిమతిరిక్తకాలస్వీకారేణేతి
సాంఖ్యాః । ఏషాం చేన్ద్రియాణామ  ప్రధానాప్రధానభావోఽప్యస్తి   ।యథాహి
గ్రామాధ్యక్షా  కర్షకాదిభ్యః  కరమాదాయ విషయాధ్యక్షాయ ప్రయచ్ఛన్తి
విషయాధ్యక్షశ్చ సర్వాధ్యక్షాయ స చ భూపతయే ఏవం బాహ్యేన్ద్రియాణ్యాలోచ్య
మనసే సమర్పయన్తి మనశ్చ సఙ్కల్ప్యాహఙ్కారాయ అహఙ్కారశ్చాభిమత్య
బుద్ధౌ సర్వాధ్యక్షాయామితి । ఏతే చ బుద్ధీన్ద్రియమనోహఙ్కారా 
గుణవిశేషా గుణానాం సత్త్వరజస్తమసాం వికారాః పరస్పరం విరుద్ధాం  అపి
పురుషార్థేనైకవాక్యతాపన్నాః   యథా సన్తమసాపనయనేన ప్రకాశాయ  మిలితా
వర్తితైలవహ్నయః  ప్రదీపో  భవతి । నను కస్మాద్బుద్ధౌ ప్రయచ్ఛన్తి
న పునరహఙ్కారాయ మనసే వేతి చేన్న పురుషార్థస్య  ప్రయోజకతయా
సాక్షాత్సాధనం ప్రధానం  బుద్ధిరేవ  అహఙ్కారాదయస్తు తం ప్రతి  గౌణాః ।
అస్మదాదిభిః పరస్పరవ్యావృత్తాని నానుభూయన్తే ఇతి శబ్దాదితన్మాత్రాణి 
అవిశేషాః సూక్ష్మాణి చ । ఆకాశాదిషు తు స్థూలేషు  క్వచిత్సత్త్వప్రధానతయా
శాన్తాః సుఖాః ప్రసన్నా  లఘవః కేచిద్రజస్తమఃప్రధానతయా   ఘోరామూఢాశ్చ ।
తే విశేషాః పునః త్రిధా  సూక్ష్మం శరీరం మాతాపితృజం మహాభూతాని
చ । ప్రధానేనాదిసర్గే  ప్రతిపురుషమేకైకముత్పాదితం   తథాఽవ్యాహతం
శిలామప్యనుప్రవిశతి  । సర్గాదామహాప్రలయమవతిష్ఠతే    సూక్ష్మం
శరీరం తచ్చ మహదహఙ్కారైకాదశేన్ద్రియపఞ్చతన్మాత్రసముదాయః    ।
ఏతచ్చ శరీరం భోగానర్హ ఇతి స్థూలం  శరీరం షాట్కౌశికమాశ్రయతి  ।
లోమలోహితమాంసాని మాతృతః స్నాయ్వస్థిమజ్జానః   పితృత ఇతి షట్ కోశాః ।
నను ధర్మాధర్మనిమిత్తః సంసారః తస్య చ సూక్ష్మశరీరేఽభావాత్కథం
స్థూలశరీరాశ్రయణమితి   చేత్ న ధర్మాద్యన్వితబుద్ధ్యా  సంయోగేన
తస్యాపి ధర్మాద్యభివాసితత్వాత్ యథాహి సురభిపుష్పాదిసమ్బన్ధాద్వస్త్రమపి 

తదామోదవాసితం భవతి । ధర్మాధర్మాదినిమిత్తకం చ స్థూలశరీరగ్రహణం 
తయోః సంసర్గేణ  సూక్ష్మశరీరం స్థూలశరీరమాశ్రిత్య   దేవో వా మనుష్యో
వా పశుర్వా భవతి ।యథాహి నటస్తాం భూమికామ విధాయ ధర్మరాజో
వా భవతి వత్సరాజో వా భవతి ఇతి ।హేతుస్త్వత్ర పురుషార్థ ఏవ ।
తత్రోర్ధ్వగమనస్య   నిమిత్తం ధర్మః । ఏవమధర్మేణాధోగతిః ।
జ్ఞానేన  మోక్షోఽజ్ఞానేన  బన్ధః  । తత్త్వానభిజ్ఞస్య
పురుషస్య వైరాగ్యమాత్రాత్ప్రకృత్యాదిష్వాత్మబుధ్యోపాస్యమానేషు 
తత్రైవ  లయః రాగాత్సంసారః ఐశ్వర్యాదిచ్ఛాయా అవిఘాతః
విఘాతశ్చానైశ్వర్యాత్  । అయం బుద్ధిసర్గః   చతుర్ధా
విపర్యయాశక్తితుష్టిసిద్ధిభేదాత్   । తత్ర విపర్యయోఽజ్ఞానమవిద్యా  ।
విపర్యయః పఞ్చధా అవిద్యాస్మితారాగద్వేషాభినివేశా
యథాసంఖ్యం తమోమోహమహామోహతామిస్రాన్ధతామిస్రసంజ్ఞాభేదాత్     ।
ప్రకృత్యాదిష్వనాత్మస్వాత్మబుద్ధిరవిద్యా   తమః ।
దేవాదీనామణిదాద్యైశ్వర్యేషు  శాశ్వతికత్వాభిమానోఽస్మితా మోహః ।
శబ్దాదిషు  విషయేషు రాగ ఆసక్తిర్మహామోహః । దేవాదీనామసురాదిభ్యః
స్వైశ్వర్యాణిమాభిఘాతభయమభినివేశోఽన్ధతామిస్రః    । అశక్తిస్తు
అన్ధత్వపఙ్గుత్వాదిరూపా   కరణవైకల్యహేతుకా  ।తుష్టయో  ద్వేధా ఆధ్యాత్మికా
బాహ్యాశ్చ ప్రకృతివ్యతిరిక్త  ఆత్మాస్తీతి నిశ్చిత్య సంన్యాసాదేవ తవాపవర్తో
భవిష్యతీతి ఉపదేశాదౌయా తుష్టయస్తా  ఆధ్యాత్మిక్యః పఞ్చవిషయోపరమాత్
యా తుష్టయస్తా  బాహ్యాః । ఆత్మవిద్యానామధ్యయనమననాదయః సిద్ధిభేదాః  ।
ఏవం నిరూపితో బుద్ధిసర్గః   । తన్మాత్రసర్గోఽపి 
దేవమనుష్యపశ్వాదిభేదాద్బహుధా । తత్రోర్ధాధోమధ్యలోకాః 
సత్త్వరజోతమోబహులాః । నను సుఖదుఃఖాదయః ప్రాకృతా  బుద్ధిగుణాః
కథం చేతనే భవన్తీతి చేత్సత్యమ్ పురి లిఙ్గే శేరతే స పురుషః ।
ఏవం చ లిఙ్గపురుషయోః  సమ్బన్ధాల్లిఙ్గధర్మానాత్మన్యధ్యవస్యతి    ।
అయం చ మహదాది పృథివ్యాదిమహాభూతాన్తః సర్గః  ప్రకృత్యైవ 
కృతః । నిష్కారణత్వే తు సదైవ  స్యాన్నైవ  వా స్యాత్ ।ఈశ్వరస్తు
న తత్రోపాదానం  చితిశక్తేరపరిణామాత్ ।నాపి ఈశ్వరాధిష్ఠితాయా
ప్రకృతేః  కర్తృత్వం  నిర్వ్యాపారస్యాధ్ష్ఠాతృత్వాసమ్భవాత్  । నహి
నిర్వ్యాపారస్తక్షావాస్యాద్యధితిష్ఠతి  । నను ప్రకృతేః  కర్తృత్వే
తస్యా నిత్యత్వేనానుపరమాత్కదాపి మోక్షో న స్యాదితి చేన్న ।యథా హి

ఓదనకామః పక్వౌదనో న ప్రవర్తతే   పునస్తత్ర ఏవం యం యం పురుషం
ప్రకృతిర్మోచితవతీ  న తం ప్రతి  పునః ప్రవర్తతే   । నన్వచేతనాయాం
ప్రకృతౌ  కథం చేతనధర్మః ప్రవృత్తిః   తస్మాదస్తి ప్రకృతేరధిష్ఠాతా 
చేతనః ఆత్మానస్తు ప్రకృతిస్వరూపానభిజ్ఞత్వాన్నాధిష్ఠాతుమర్హన్తి      తస్మాదస్తి
సర్వార్థదర్శీ  ప్రకృతేరధిష్ఠాతా   స చేశ్వర ఏవేతి చేత్సత్యమ్ యథాహి
వత్వవివృద్ధ్యర్థమచేతనమపి   క్షీరం ప్రవర్తతే   తథా ప్రకృతిరపి
పురుషమోక్షాయ ప్రవర్తిష్యతే   । న చేశ్వరాధిష్ఠానత్వేన  క్షీరే
ప్రవృత్తిః   శఙ్కయా । ద్విధా హి ప్రవృత్తిర్భవతి   స్వార్థాయ  కారుణ్యాయ
వా । న చాప్తసకలకామస్యేశ్వరస్య కిమపి ప్రార్థనీయమస్తి   సర్గాత్ప్రాక్
దుఃఖాభావేన కరుణాయా అసంభవాత్ । కిఞ్చ కరుణయా ప్రేరిత  ఈశ్వరః సుఖిన
ఏవ సర్వాన్ ప్రాణినః  సృజేత్ న విచిత్రాన్  । ప్రకృతేస్త్వచేతనతయా  నేదం
ద్వయం కిన్తు పరార్థైవ  ప్రవృత్తిః   యథా పారిషదాన్ప్రదర్శయన్నివర్తతే
నటః ఏవం ప్రకృతిః  ఆత్మానం శబ్దాద్యాత్మనా  పురుషాద్భేదేన ప్రకాశ్య
నివర్తతే ।
ఫలాభావేఽపి నిర్గుణే  ఉపకారిణ్యపి పురుషే ప్రకృతిస్తపస్వినీ
ప్రవర్తతే   ఏవ యథాహి గుణవానుపకార్యపి భృత్యో నిర్గుణే  ఉపకారిణ్యపి
స్వామిని నిష్ఫలారాధనః ।యద్యపి నాట్యాన్నివృత్తోఽపి నటః కాలాన్తరే
పునరపి ప్రవర్తతే   ఏవం ముక్తం ప్రతి  ప్రకృతిస్తు  న పునః ప్రవర్తతే 
యథాహి విగలితవసనా కులవధూః కదాచిత్కేనచిద్దృష్టా  చేత్తదాసౌ
తథా యతతే యథా న పురుషాన్తరాణి పశ్యన్తి ఏవం ప్రకృతిరపి
వివేకేన సాక్షాత్కృతాఽతిలజ్జావశాత్పునః  స్వాత్మానం న ప్రదర్శయతి  ।
నను సవాసనక్లేశకర్మాశయానాం  బన్ధనసంజ్ఞితానామప్యపరిణామిని 
పురుషేఽసమ్భవాత్కథం మోక్షః ముచేర్బన్ధనవిశ్లేషార్థత్వాత్    ।
అత ఏవ న సంసారోఽపి సమ్భవతి నిష్క్రియత్వాత్ ।మైవమ్  ।
యథాహి భృత్యగతౌ జయపరాజయౌ స్వామిన్యుపచర్యేతే ఏవం
ప్రకృతిగతయోరపి  భోగాపవర్గయోర్వివేకాగ్రహాత్పురుషే   ఉపచారః ।
తత్ర ధర్మాధర్మాజ్ఞానవైరాగ్యావైరాగ్యైశ్వర్యానైశ్వర్యరూపైః     
సప్తభిర్భావైర్బధ్నాతి  తత్త్వజ్ఞానేన  తు మోచయతి । ఏవం చ
కృతాదస్మాత్తత్త్వాభ్యాసాన్నాస్మి న మే నాహమితి శుద్ధముత్పద్యతే  జ్ఞానం
యద్విషయో అభ్యాసస్తం సాక్షాత్కారయతీతి ।నాస్మీత్యనేన క్రియామాత్రన్నిషిధ్యతే 
అస్తేః క్రియార్థత్వాత్   ।నాహమిత్యనేన కర్తృత్వం న మే ఇత్యనేన స్వామిత్వం

నిషిధ్యతే ।భోగవివేకసాక్షాత్కారౌ ప్రకృతేః  ప్రసోతవ్యౌ  తౌ చ
ప్రసూతావితి  నివృత్తా ప్రకృతిస్తాం  నిష్క్రియః స్వచ్ఛపురుషః పశ్యతి
ప్రకృతిపురుషయోరసంసర్గేఽప్యవివేకఖ్యాతినిబన్ధనః    సంసారః పునర్న
భవతి ఇతి । అన్తే తత్త్వజ్ఞానస్య   తదానీమేవ శరీరపాతస్తు న భవతి ।
యథాహి నివృత్తే కులాలవ్యాపారే సంస్కారవశాత్ చక్రం  భ్రమత్తిష్ఠతి 
ఏవం సంస్కారవశాత్ శరీరమపి శరీరపాతానన్తరం తు ప్రధానస్య
నివృత్తత్వాదాత్యన్తికమపి దుఃఖం నశ్యతి దుఃఖాభావరూపం కైవల్యమాప్నోతి  ॥
ఇతి శ్రీమద్దేవీదత్తాత్మజగమసేవకసూన్వాచార్యకృష్ణమిత్రకృతా     తత్త్వమీమాంసా
సమాప్తా ॥

